
Studia lès di e siman aki pa prepará pa
Sabat, 11 yüni

 SUSESONAN DEN FIN DI TEMPU
Lesa: Eksodo 19:5, 6; Mateo 23; Juan 12:20-26; Mateo 24; Juan 14:1-4;

1 Tesalonisensenan 4:16..

Teksto di Memoria: “I ken ku halsu su mes lo wòrdu umiyá, i ken ku umiyá su mes lo 
wòrdu halsá” (Mateo 23:12)

E REGRESO DI HESUS ta punto kulminante di e fe kristian. E promé benida di 
Hesus i Su morto na e krus a bini promé ku Su segundo benida. E di dos benida 

no por a tuma lugá sin e promé benida, i esun di promé lo tabata pornada, sin e di dos 
benida. Nan ta inseparabelmente konektá ku otro. No qua tempu, pero si qua meta: pa 
salba humanidat i pone fin na e gran kon-flikto. E promé benida a pasa i a keda kom-
pletá; nos ta wak padilanti awor ku antisipashon i anhelo pa esun di dos.

Den e siman aki nos lo bai wak na Mateo 23, kaminda Hesus ta hasi un último 
yamada riba e lidernan Hudiu pa arepentí i asept’E, ku ta nan último speransa pa sal-
bashon. Despues Hesus ta kontestá den Mateo 24 preguntanan tokante susesonan ku 
ta bai tuma lugá promé ku E bolbe bèk. Akinan Hesus ta pinta un perspektiva serio i ta 
konektá e destrukshon di Jerusalem ku loke ta bin pasa promé ku Su regreso.

I tòg, pa severo ku kos por bira (pensa riba guera, hamber i traishon) e promesa ta 
keda fiho ku nos lo mira ‘e Yu di hende bini riba nubianan di shelu, bistí ku poder i gran 
gloria’ (Mateo 24:30). Den otro palabra, apesar di e trabou duru i tristesa, nos tin tur 
rason pa alegrá.

 5 – 11 yüni

 Djaluna Djadumingu 5 yüni

LIDERNAN SIEGU

Tabata Hesus mes ku a guia e yunan di Israel pa Jerusalem, ku un man fuerte i brasa 
ekstendí. Riba alanan di águila El a saka nan for di Egipto i a trese nan serka E mes. 
‘Awor anto, si di bèrdat boso kier obedesé Mi bos i warda Mi aliansa, e ora ei boso lo ta 
un tesoro pekuliar riba tur pueblo, pasobra henter tera ta di Mi; i boso lo ta pa Mi un 
reino di saserdotenen i un nashon santu’ (Eksodo 19:5, 6). 

Den sierto sentido, riba un seru briante, Sinai, Hesus a pidi Israel ‘pa kasa’ kunE. 
Eksodo 24 ta bisa ku e lidernan i ansianonan a subi e seru i nan a [mira] e Dios di 
Israel. ‘Bou di Su pianan tabatin manera un flur di safiro, kla-kla manera shelu mes. ...I 
nan a  mira Dios, i nan a kome i bebe’ (Eksodo 24:9-11). Kristu a ofresé Israel Su kopa 
di aliansa, manera un hòmber ta ofresé esaki na e muhé ku e ke kasa kuné, i na ken e ke 
duna un bunita futuro. Israel a tuma e kopa i a bisa: Si, nos lo biba pa semper huntu ku 
Bo den e tera primintí.

Ku e fondo aki na mente, lesa Mateo 23. Kiko Hesus ta bisando na e lidernan di Israel? Ki 
spièrtamentu ta duna akinan? I mas importante: ki lèsnan  nos por saka akinan pa nos mes 
relashoná ku e kosnan espesífiko ku E ta kritiká nan di dje? Kon nos por perkurá pa nos no 

ta kulpabel di mes un kos?

Mateo 23 tabata Hesus Su último súplika desesperá pa rekonsiliá ku Su amor. Pero 
Su amor a bai lag’E. El a aseptá su desishon, i pa delaster biaha El a bai laga su kas, e 
tèmpel. ‘Mira, boso kas ta keda desolá pa boso! (Mateo 23:38), NBG). Ora Hesus a bai 
laga e tèmpel, el a bira un lugá sin speransa, bashí, bandoná, manera e desierto ku El a 
saka nan na prinsipio for di dje.

Un kambio hopi grandi tabata na punto di bai tuma lugá den e historia di salbashon. 
E lidernan aki, i esnan ku nan lo desviá dor di nan manera di goberná, lo bai pèrdè esa-
ki. Mientrastantu otronan, Hudiu i pronto tambe Paganonan ku tabata habrí pa e guia 
di Spiritu Santu, tabata bai kontinuá ku e trabou i yamada di Israel. Nan tabata bai bira 
‘desendiente di Abraham, erederonan segun promesa’ (Galationan 3:29). Nos tambe 
awe ta forma parti di mes un pueblo, ku mes un yamada divino. 

 Djaluna 6 yüni  Djadumingu

SEÑALNAN DI E FIN

Despues ku Hesus a reprendé e lidernan Hudiu ku a rechas’E, Juan ta konta di un 
petishon interesante den Juan 12:20-26. Kristu ta tende di paganonan ku kier topa 
kunE. Pero e paganonan aki ta bai serka Hudiunan ku sí tabata fiel na Hesus. Un poko 
tempu despues algu paresido tabata bai tuma lugá, pero na un eskala mas grandi: oun-
ke tabatin algun Hudiunan ku a rechasá Hesus, tabatin otronan ku tabata e medio mas 
importante dor di ken e paganonan lo bin haña konosementu di djE. Ta fasinante ku 
e petishon aki ta tuma lugá nèt despues ku a bisa e lidernan ku nan kas a keda desolá.  
Loke ta bieu tin ku traha lugá pa loke ta nobo, kua semper tabata Dios Su intenshon: pa 
salba e paganonan, meskos tambe e Hudiunan. 

Ki kuadro Hesus ta pinta akinan den Mateo 24:1-14 pa tantu e kreyentenan fiel i pa restu di 
mundu en general?

Hesus ta duna e kontesta aki despues di e preguntanan tokante señal di Su benida i 
fin di mundu. ‘Hesus a kontestá e pregunta dor di no papia separá di e destrukshon di 
Jerusalem i di e gran dia di Su regreso. El a meskla e deskripshon di e dos susesonan 
aki dor di otro. Si El a laga e disipelnan mira e fin manera E tabata mir’é, nan lo no por 
a soport’é. Pa miserikòrdia El a bruha e deskripshon di e dos gran susesonan aki dor di 
otro, miéntras ku El a laga na e disipel-nan pa nan bai studia nan pa nan mes. Henter e 
kombersashon aki no a tuma lugá pa e disipel-nan so, pero tambe pa esnan ku lo biba 
durante e delaster historia di tera’ (Ellen G. White, Jezus—De wens der eeuwen, p. 521, 
522).

Den e kontesta di Hesus tin ún kos kla: e susesonan ku ta hiba na Su regreso no ta 
nada agradabel. Hesus no ta primintí un utopia terenal òf un gobernashon di mil aña di 
pas. Mas bien lo tin guera, traishon, desasternan den naturalesa, un iglesia konfrontá 
ku persekushon, mesiasnan falsu i asta rumannan falsu. E kos mas positivo deskribí 
akinan ta ku ‘e bon notisia di e reino lo keda prediká den henter mundu... anto e fin lo 
yega’ (Mateo 24:14).

Den Mateo 24:13 Hesus ta bisa ku ‘esun ku perseverá i keda tene duru te na fin, lo ta salbá’. 
Kiko bo ta hasi pa keda spiritualmente fuerte meimei di pruebanan ku fásilmente por kansá 

bo i tentá bo pa entregá i laga kai? Kisas nos a yega di mira esaki pasa ku otro hende. Kon 
bin tin biaha nos ta pensa ku esaki no ta bai pasa ku mi si nò?



 Djarason

Djamars 7 yüni 

E PERDISHON DI JERUSALEM 

Lesa Mateo 24:15-22. Di kiko Hesus ta papiando akinan? Ki kuadro E ta pinta komo konte-
sta pa e preguntanan ku a hasi’E?

E ‘abominashon di desolashon’ (Mateo 24:15) ta wòrdu mirá en general komo un 
sakrilegio òf kita santidat for di algu ku ta santu. Hesus ta papiando kla akinan di e 
destrukshon di Jerusa-lem, ku lo bin tuma lugá 70 aña despues di Kristu. Manera nos 
a mira ayera, Hesus ta konektá presentashon di e suseso aki ku un deskripshon di 
e kondishon den mundu djis promé ku Su regreso. ‘Kristu a mira den Jerusalem un 
kuadro di e mundu, ku a bira duru den nan inkreduli-dat i rebelion i ku rápidamente 
tabata bayendo pa Dios Su huisio di paga bèk’ (Ellen G. White, De Grote Strijd, p. 20).

Asta meimei di e destrukshon Señor ta purba mas tantu posibel pa salba hende. 
Den Lukas Hesus ta bisa e disipelnan asta pa nan hui promé ku e abominashon di 
desolashon stablesé su mes: ‘Ma ora boso mira Jerusalem rondoná dor di ehèrsitonan, 
rekonosé anto ku su desolashon ta serka . E ora ei laga esnan ku ta na Hudea hui bai na 
e serunan, i laga esnan ku ta meimei di e stat sali bai, i no laga esnan ku ta den kunuku 
bai den stat; pasobra esakinan ta dianan di vengansa, pa tur kos ku ta pará skirbí keda 
kumplí’ (Lukas 21:20-22).

Ora e kristiannan na Jerusalem a mira esaki tumando lugá, nan a hui bai for e stat 
manera Hesus a bisa nan, miéntras ku mayoria di Hudiu, en kambio, a keda patras 
i a muri. E kálkulo ta ku mas ku ún mion Hudiu a pèrdè nan bida durante e sitio di 
Jerusalem, ora ku e armada enemigu a rondoná e stat, i nan a kohe mas ku 97.000 
hende prezo. ‘Pero durante un interupshon temporal, ora ku e Romanonan den forma 
inesperá a hala kita bai ku nan armada, tur e kristiannan a hui, i ta bisa ku ni un no a 
peresé. Nan lugá di refugio tabata Pella, un stat den serunan parti ost di Jordan, kasi 27 
kilometer zùit di e Lago di Galilea’ (The SDA Bible Commentary, vol. 6, p. 499).

Pensa di un biaha ora ku un hende a spièrtá bo pa algu, i pa bo desgrasia, bo no a tende di 
dje. Kon bin nos ta skucha mas lihé na e bunita promesanan for di Dios Su Palabra, ku na Su 

spièrtamentunan?

 Djarason 8 yüni

E REGRESO DI HESUS

Hesus Su palabranan den Mateo 24 tabata un kontesta riba e pregunta: ‘Na ki señal 
nos por rekonosé Bo benida?’ (Mateo 24:3). Tabata trata di Hesus Su reinado futuro.

Lesa Mateo 24:23-26. Ki otro spièrtamentunan mas Hesus ta duna en konekshon ku e 
susesonan promé ku Su regreso? Kon esakinan a bini na realidat den historia?

Ata Hesus akinan, for di punto di bista mundano E no tabata nada mas ku un pre-
dikadó for di Galilea ku ta biaha rònt ku hopi hende tras di djE, i E ta bisa nan ku lo 
bini hopi ku ta bisa ku nan ta E. Esei ta naturalmente presis loke a pasa den transkurso 
di siglonan i den nos tempu. Esaki ta un prueba fuerte pa e bèrdat di Dios Su Palabra.

Lesa Mateo 24:27-31. Kon ta deskribí e regreso? Kiko ta pasa ora Hesus bini?

Despues di Su spièrtamentu ku hopi lo bini i bisa ku nan ta e kristu, Hesus ta deskribí 
kon Su regreso lo ta realmente. 

E regreso di Hesus lo ta na promé lugá personal i literal. Ta Hesus mes ku ta bolbe 
bèk na tera. ‘Señor mes lo baha for di shelu’ (1 Tesalonisensenan 4:16) ta un refutashon 
stret di e pretenshon ku Kristu Su regreso ta un ideal òf ta djis simpelmente un periodo 
nobo den historia humano. Su regreso lo ta visibel, manera welek den shelu. ‘E ora ei 
tur hende lo mir’E’ (Revelashon 1:7). Imágen di tròmpèt ta duna di konosé ku akinan 
lo tin zonido duru, sufisiente duru pa lanta e mortonan! I e kos mas importante, si e 
promé benida tabata un di umiyashon, na e di dos benida Hesus lo ta manera un rei 
triunfante (Revelashon 19:16), ‘E mester reina te ora ku El a pone tur Su enemigunan 
bou di Su pia’ (1 Korintionan 15:25). 

Kon nos por siña saka fortalesa i speransa personal for di e promesa di Hesus Su regreso 
den un mundu ku tin tantu agitashon i inseguridat? 

SEA ALERTA

E regreso di Hesus ta kulminashon di tur speransa kristian. E ta kumpli ku tur loke 
a primintí na nos. Kiko lo pasa sin Hesus Su regreso? Nos lo tabata despues di muri 
manera tur hende den tera: putrí. Sin e regreso i tur loke e ta enserá, nos fe lo parse un 
engaño, un farce, i tur loke e kritikadónan i atversarionan ta bisa di dje. Pa e motibu 
ei no ta nada strañu ku sperando ku hopi antisipashon tin algun kristian ku a pone un 
fecha p’e. A lo largo ta asina hopi kos ta dependé di e regreso ei. Nos sabi naturalmente 
ku kada fecha stipulá pa Kristu Su regreso tabata inkorekto.

Ku ki palabra Mateo 24:36, 42 ta aklará pakiko hende ku pone un fecha ta ekiboká?

Netamente pasobra nos no sabi ki ora Kristu lo bolbe bèk, ta bisa nos ku nos mester 
ta semper kla prepará i ‘alerta’ (Mateo 24:42).

Lesa Mateo 24:42-51. Kiko Hesus ta bisa akinan ke men pa ta alerta i kla pa Su regreso?

Hesus ta masha kla: nos no sabi ki dia E ta bini bèk. Mas fuerte ainda, E ta bini ora 
ku nos no ta sper’E. Pa e motibu ei nos mester ta semper kla. Nos mester biba komo 
si fuera E por bini na kualke momentu, asta ora nos no sabi ki ora. E pensamentu ‘Lo 
bai dura hopi promé ku E bini bèk, asina mi por hasi loke mi ke’ ta presis e aktitut ku 
Hesus a spièrta nos di dje. Nos mester purba ta fiel pasobra nos ta stima Señor, i nos ke 
hasi loke ta bon den Su bista, no importá ki ora E ta bini. Den tur e versíkulonan ku ta 
spièrta di e huisio, siguramente pa e hendenan ku ta trata otronan malu, e tempu di Su 
benida no ta nifiká nada pa nan. Tardi òf tempran e huisio ta bini tòg.

Komo Atventistanan di Shete Dia nos a kere basta tempu den Kristu Su regreso.
Kon nos por perkurá pa nos no hasi mes un ekibokashon ku e ‘mal sirbidó’ aki, i tampoko 

ekibokashonnan sutil?

Mas Estudio: Den e susesonan ku El a deskribí den Mateo 24 Hesus a bisa tambe: ‘Di bèrdat 
Mi a bisa boso ku e generashon aki lo no pasa promé ku tur e kosnan aki tuma lugá’ (Mateo 

24:34). E teksto aki a trese bruashon, pasobra e susesonan aki evidentemente no a tuma 
lugá den ún generashon so. Dr. Richard Lehman ta bisa ku e palabra Griego tradusí pa 

‘generashon’ ta pas ku e palabra Hebreo dôr, ku hopi biaha ta wòrdu usá pa indiká un grupo 
òf klase di hende, manera ‘un generashon kabesura i rebelde’ (Salmo 78:8). Asina, Hesus no 
a huza e palabra pa indiká un ora ni fecha, pero e klase di hendenan ku El a referí na dje. ‘Di 
akuerdo ku e kustumber di tempu di Tèstamènt Bieu Hesus a huza e palabra ‘e generashon 
aki’, sin nifikashon di tempu, pa mustra na sierto tipo di hende. E mal generashon (Mateo 

12:39; 16:4; Marko 8:38) ta enserá tur hende ku tin mal karakterístikanan (Handbook of 
Seventh-day Adventist Theology [Hagerstown: Review and Herald Publishing Association, 
2000], p. 904). Den otro palabra: e  malu ta keda te na tempu di fin ora ku Hesus regresá.

Preguntanan pa Diskushon:
• Kon nos, komo Atventistanan di Shete Dia ta dil ku tardansa? Generashonnan 

anterior di Atventistanan, nan no tabata kere ku Hesus tabata bini den nan tempu? 
Ora nos spera ku E ta bini den sierto periodo, esaki no ta stipulando fecha den sierto 
sentido? Kon nos por evitá e aktitut di tantu e ‘mal sirbidó’, i tambe esun ku den kada 
mal notisia di korant ta mira señal di e fin? Kua lo mester ta aktitut di esnan ku ta wak 
padilanti pa Hesus Su regreso?

• Kon nos ta siña atendé ku tardansa? Ken den Beibel mester a siña biba ku tardansa? 
Kiko nos por siña for di nan? Pensa por ehèmpel riba Hose, Abraham, Sara, Kaleb i 
Hosue. Kiko Revelashon 6:9, 10 ta bisa di tardansa?

MATEO 24:32-44

PREGUNTA PA KIBRA EIS:
Kua di e siguiente pensamentunan aki ta pas ku bo pensamentunan to-
kante e tempu di fin: ami tin miedu—e ta hasi mi hopi kontentu – ami 
nunka ta pensa riba e kos ei? Splika pakiko.

MI TA REKONOSÉ:
E palabra ‘señal’ ta wòrdu huza hopi biaha den e evangelio pa deskribí un suseso 
ku ta yuda habri e hendenan su wowo, i pa laga nan komprondé algu importante. 
Ta menshoná un par:

 �Tentashon i bruashon: profetanan falsu, kristunan falsu, ta kai for di fe.
 �Gueranan, hamber, temblor, opreshon, persekushon, angustia.
 �Señalnan kósmiko.
 �Dekadensia moral.
 �Proklamá e evangelio den henter mundu.

MI TA STUDIA:
Komparashon di e palu di figu (Mateo 24:32, 33).

 � ‘Sabi... ku e fin ta serka’. I tempu ta sigui pasa bai. Kon nos tin ku komprondé e 
elementu aki di ‘ta serka’? Den nos tradishon nos ta pone e señalnan mas tantu 
rònt di 1844, ke men 170 aña pasá. Ki balor e señalnan ei tin ainda? Ki urgensia 
nan ta papia di dje?
 � ‘Di bèrdat mi ta bisa boso ku e generashon aki lo no pasa promé ku tur e 
kosnan aki tuma lugá’. Ki generashon e ta referí na dje? I kiko ta nifiká ‘tur e 
kosnan aki’?
 �Ki meta e señalnan tin? Kiko mundu mester di dje muchu mas awor aki: hende 
ku ta buska/ skrudiñá señalnan, òf hende ku, konsiente di e difikultatnan di 
e tempu ku nos ta bibando aden, ta purba praktiká e evangelio den un forma 
‘evangéliko’?

“Manera den e dianan di Noe” (Mateo 24:37-41).
Hesus ta huza dos imágen pa ilustrá i aklará algu na Su oyentenan: e tempu di 
Noe i e dos hòmber/muhénan ku ta trahando duru, i un ta wòrdu kohé i e otro ta 
wòrdu lagá atras...

 �Lesa ku atenshon Genesis 6:5, 11-13. Bo ta rekonosé algun aspekto di e mundu 
di e tempu aya den nos sosiedat di awendia? Of realmente por haña e karak-
terístikanan aki semper den kada fase di historia di mundu?

SUSESONAN DI TEMPU DI FIN

MI TA MEDITÁ:

Esnan ku ta warda ku fe, no ta 
soñadó ignorante. Nan ta biba den 
e ‘akinan i awor’, ku dos pia (i nan 

bista) riba suela. Nan ta mira e 
inhustisia i hamber rondó di nan, i 
e ta preokupá nan kurason. Den un 

mundu ku ta tuma e kosnan aki komo 
gewon, nan ta bisa: ‘Man na obra!’

135

 �Dos hende hòmber, dos hende muhé. Esun ta wòrdu tumá, e otro ta wòrdu lagá atras. 
Nos no ta kere den e ‘rapto sekretu’. Pero ta kiko Hesus ke bisa ku e ehèmpelnan aki?

“Sea alerta anto” (Mateo 24:42).
Den e versíkulonan 45-51 Hesus ta añadí un otro imágen pa aklar’é, esta esun di ‘un 
esklabu fiel i prudente’. 

 �Kua ta aktitut konkretu di e esklabu prudente? Kiko ke men pa ta kla? 

MI TA APLIKÁ:
 �Kiko mi mester hasi pa ta kla? Kiko mi tin ku regla den mi bida?
 �Kon ta posibel pa ta kla kada dia? Esei no ta idealístiko, òf e ta posibel?
 �Ki susesonan abo ta mira komo señal di fin di e mundu aki? Pakiko?
 �Kiko ta preokupá bo mas relashoná ku futuro? For di unda bo ta risibí mas forsa i 
kurashi, relashoná ku futuro?

Pregunta inisial
Bo a logra tenebo na bo promesanan durante siman ku a pasa? Ki ora si ki ora nò? Kon bin?
Lesa huntu Mateo 23:1-12

Pregunta
Ora bo tabata hoben, ki kònòpinan kòrá bo tabata huza pa pone preshon riba bo mayornan? 
Kon esei tabata funshoná?

Inspirashon 
‘ken ku umiyá su mes lo wòrdu halsá’1

Trata e teksto
 � Djadumingu: vèrs 1-4. Kiko ta nifiká ku e Eskribanan i Fariseonan a tuma asiento riba 
e stul di Moises? Esaki tabata un reproche òf vaststelling? Kiko Hesus tabata ke mèn 
ku, sí, bo mester hasi loke nan ta bisa pero no loke nan ta hasi. Splika. 

 � Djaluna: vèrs 5-7. Manera Hesus a mir’é, kiko tabata e problema mas grandi di e Fari-
seonan? Kon e studiantenan mester a hasi pa nan no kai den e mes un buraku? Splika. 

 � Djamars: vèrs 8-10. Dikon ta importante pa e studiantenan no laga otronan yama 
nan ‘maestro’? Ki distinshon Hesus tabata purba di hasi entre Su siguidónan i e 
Fariseonan? Diskutí ku otro. 

 � Djarason: vèrs 11-12. Kiko tabata e diferensia den ‘grandesa’ entre loke e Fariseonan 
tabata hasi i loke Hesus tabata siña? Ki sorto di reino bo ta haña si bo sigui e kaminda 
di e Fariseonan i kiko si bo sigui e kaminda di Hesus? Splika. 

Aplikashon 
 � Djaweps. Tin un diferensia entre loke bo ta bisa i loke bo ta hasi? Dikon esei lo ta 
asina? Kon lo bo por kambia esei? Diskutí ku otro.

 � Djabièrnè. Figurábo bo tin un título, bo tin mag di laga hende yamabo na bo título? 
Dikon si, dikon nò? Diskuti ku otro. 

 � Sabat. Kon bo ta trata ku rekonosementu? Kiko ta e diferensia den rekonosementu 
paso bo tin sèn, i rekonosementu paso bo tin konosementu òf bo ta konfiabel. Diskutí 
ku otro. 

Tarea
Wak diferente media e siman aki i buska bon i mal ehèmpel di e uso di poder. Kompartí 
Sabat awor ku otro. 

1  Mateo 23:12, Beibel Santu

